Aðalfundur glímuráðs HSK 2008 

Aðalfundur Glímuráðs Skarphéðins var haldinn í Félagslundi 18. apríl 2008 og hófst kl. 21.05. 

1-3.
Setning fundar og kosning starfsmanna

Kristinn Guðnason formaður ráðsins setti fundinn og bauð fundarmenn velkomna. Lagði hann til að Stefán Geirsson stýrði fundi en Jón M. Ívarsson ritaði fundargerð. Þá bað hann Ólaf Elí Magnússon og Fanneyju Ólafsdóttur að taka að sér störf kjörbréfanefndar. Þetta var samþykkt og tóku nefndir aðilar til starfa. Gert var fundarhlé meðan kjörbréfanefnd starfaði. Samkvæmt kjörbréfum voru eftirtaldir sex fulltrúar fimm félaga mættir:

1.
Íf. Dímon: Á rétt á sjö fulltrúum. Mættur Ólafur Elí Magnússon.

2.
Íf. Garpur: Á rétt á tveimur fulltrúum. Mættur Kristinn Guðnason.

3.
Umf. Laugdæla: Á rétt á tveimur fulltrúum. Mættur Ólafur O. Sigurðsson.

4.
Umf. Vaka: Á rétt á tveimur fulltrúum. Mætt Fanney Ólafsdóttir.

5.
Umf. Samhygð: Á rétt á tveimur fulltrúum. Mættir Stefán Geirsson og Jón M. Ívarsson. Umf. Biskupstungna átti rétt á fjórum fulltrúum og Umf. Hvöt á tveimur en þaðan var enginn mættur. Þessir sex fulltrúar voru samþykktir af fundarmönnum.

4.
Skýrsla stjórnar


Kristinn Guðnason flutti skýrslu formanns. Glímumenn HSK gerðu garðinn 

frægan víðsvegar á síðasta keppnistímabili en þar stóð upp úr landsmót UMFÍ í 

Kópavogi. Helgi Kjartansson tók að sér liðsstjórn og samæfingar með góðum árangri. Skarphéðinsmenn sigruðu glæsilega í stigakeppninni og þeir Ólafur Oddur og Stefán Geirsson báru af hvor í sínum flokki. Um haustið var haldin samæfing og sigurhátíð glímumanna í Reykholti vegna landsmótsins. Þau hjón Helgi Kjartansson og Sylvía Sigurðardóttir sáu um veitingar á vegum glímuráðsins. Menn átu og drukku og voru glaðir.


Grunnskólamót HSK í vetur var fjölmennt að vanda og þar mætti Kjartan Lárusson með lið af Selfossi og vann bikar en hingað til hefur Ólafur Elí séð alfarið um bikaramál. Í skjaldarglímu HSK voru 58 keppendur sem er með því betra undanfarið. Þau Stefán Geirsson og Elisabeth Patriarca vörðu skildina fyrir öðrum keppendum. Hvað varðar mót á vegum GLÍ kvaðst Kristinn hafa frá litlu að segja því nú ætti Garpur enga keppendur lengur. Bað hann Stefán að greina frá þeim mótum. Kristinn minntist þess að lokum með mikilli ánægju þegar hann á síðasta héraðsþingi fékk símtal frá Stefáni sem var þá nýbúinn að taka á móti risabikar fyrir HSK vegna heildarstigakeppni glímunnar þann veturinn og sjálfur orðinn Íslandsmeistari.


Stefán Geirsson tók að sér að skipuleggja ferðir HSK-manna á glímumót vetrarins. Fyrsti hluti meistaramótsins var í Reykjavík í haust. Þar gekk okkar mönnum vel og lögðu grunninn að sigri vetrarins. Önnur umferð mótsins var á Fáskrúðsfirði ásamt Grunnskólamóti GLÍ og Bikarglímu. Þangað fóru 20 keppendur frá HSK og stóðu sig vel. Þriðja umferð mótsins var haldin á Ísafirði í febrúar. Þar héldu okkar menn áfram sigurgöngu sinni og komu heim með bikarinn góða sem fylgir nafnbótinni sterkasta glímufélag landsins. Keppnin var þó hörð því aðeins tæplega fjögur stig skildu þrjú efstu liðin að. Samtímis mótinu var glímuþing haldið á Suðureyri og þar var Skarphéðinsmaðurinn Ólafur Oddur Sigurðsson kjörinn formaður GLÍ. Þeir Ólafur og Stefán tóku þátt í Íslandsglímunni á Akureyri í mars og náðu þriðja og fjórða sæti. Þangað fór 15 manna hópur frá HSK því einnig var keppt í hluta meistaramóts og sveitaglímu. Stefán og Ólafur gegndu jafnframt því hlutverki að vera fararstjórar fyrir hópinn. Stefán sagði veturinn hafa einkennst venju fremur af miklum ferðalögum.

5.
Reikningar lagðir fram. Umræður um skýrslu og reikninga

Fanney Ólafsdóttir lagði fram endurskoðaða reikninga og skýrði þá. Velta ársins var um 800 þúsund krónur. Rekstrarafgangur var rúmlega 500 þúsund og glímuráðið á nokkrar innstæður í bönkum. Urðu fundarmenn léttbrýnir undir ræðu gjaldkera.

Jón M. Ívarsson tók til máls og lýsti ánægju með stöðu reikninga og glímunnar hjá HSK. Hann rifjaði upp þegar hann hóf glímuæfingar hjá Samhygð fyrir 20 árum í sal Félagslundar þar sem fundarmenn sátu. Þá var Stefán Geirsson ungur að árum en er nú tekinn við merkinu hjá Samhygð og Vöku og heldur því hátt á lofti.


Ólafur Oddur Sigurðsson flutti kveðjur frá GLÍ og hrósaði Stefáni fyrir góða frammistöðu sem keppanda og fyrirliða Skarphéðinsliðsins. 


Kristinn Guðnason kom með ábendingu um uppsetningu reikninga og lýsti mikilli ánægju með útkomu þeirra. Kvað hann Fanneyju að vísu hafa tekið við góðu búi frá Kjartani Lárussyni en sýnilega stæði nýi gjaldkerinn þeim gamla ekki að baki. 


Fanney Ólafsdóttir flutti kveðju frá Engilbert Olgeirssyni framkvæmdastjóra HSK sem eignaðist dóttur um helgina og lagði því alla fundi til hliðar um sinn. Því næst voru reikningar samþykktir einróma. Þá var gert kaffihlé.

6.
Tillögur og málefni tekin til meðferðar

Stefán Geirsson lagði fram eftirfarandi tillögu:

Aðalfundur Glímuráðs HSK haldinn í Félagslundi 18. apríl 2008 samþykkir að heimila þyngdarflokkaskiptingu í keppni barna og unglinga á Fjórðungsglímu Suðurlands og Héraðsglímu HSK. Skipting í þyngdarflokka yrði miðuð við reglur GLÍ. 

Ólafur Oddur sagði frá reynslu af þyngdarflokkaskiptingu á mótum GLÍ í vetur sem hefði gefist vel. Margir tóku til máls og síðan var tillagan samþykkt einróma.

7-10.
Kosningar

Allir stjórnarmenn, varamenn og skoðunarmenn voru endurkjörnir með lófataki en það eru eftirtaldir: Formaður: Kristinn Guðnason. Ritari sem jafnframt er varaformaður: Stefán Geirsson. Gjaldkeri: Fanney Ólafsdóttir. Varamenn: Ólafur Oddur Sigurðsson og Berglind Kristinsdóttir. Skoðunarmenn: Kjartan Lárusson og Hörður Óli Guðmundsson. 

11. 
Önnur mál

Ólafur Oddur Sigurðsson ræddi málin frá sjónarhóli formanns GLÍ. Hann var þeirrar skoðunar að heppilegt væri að byrja glímutímabilið fyrr á haustin og raða mótum þannig upp að sem minnst yrði um ferðalög milli landshluta um háveturinn. Kæmi jafnvel til greina að hafa mótahlé eftir áramótin þegar veður eru að jafnaði hörðust. Ólafur hvatti Glímuráð HSK eindregið til að setja metnað sinn í að sækja um að halda Íslandsglímuna sem fyrst. Einnig ætti ráðið að sækja um fleiri atburði tímabilsins og standa fyrir góðum mótttökum eins og reyndin hefði verið úti á landi að undanförnu. 


Stefán Geirsson var hlynntur því að hlífa glímufólki við ströngum ferðalögum um háveturinn. Tók undir orð Ólafs um að halda Íslandsglímu á HSK-svæðinu. 


Ólafur Oddur Sigurðsson ræddi unglingastarfið. Hann vildi sem formaður GLÍ leggja mikla áherslu á grasrótina, það er að segja unglingana. Hann taldi að alltaf hefði gengið best með æfingar úrvalshópsins þegar þær hefðu farið fram á völdum stöðum á landsbyggðinni. Fundarmenn tóku undir orð Ólafs og bentu á þann möguleika að halda æfingu úrvalshópsins á Suðurlandi, til dæmis Reykholti eða Laugalandi. Samþykkt var að beina því til stjórnar ráðsins að sækja um að halda æfingu úrvalshóps síðustu helgi í september næstkomandi. 


 Ólafur Elí Magnússon lagði til að ráðið ályktaði um að félögin sæju um að þeirra keppendur hefðu lögleg belti. Talsvert var rætt um glímubelti. Menn voru sammála um að þau gætu verið lífstíðareign og þyrftu því að vera vönduð. 


Ólafur Oddur upplýsti að ekki yrðu gefnar undanþágur á löglegum beltum keppenda hér eftir á mótum GLÍ. 


Ólafur Elí Magnússon taldi rétt að meyjum 15-16 ára væri heimilt að keppa á dýnum en væri ekki gert það að skyldu. Þá taldi hann erfitt viðfangs hversu glímuskór væru orðnir dýrir í dag. Þá spurðist hann fyrir um hvort mikið hefði verið tekið upp á myndbönd af glímumótum hér sunnanlands.


Jón M. Ívarsson taldi svo ekki vera. Þá upplýsti hann að Sigurðarbikarinn sem hefur verið sigurtáknið í Bændaglímu Suðurlands allt frá 1987 væri útgenginn. Bikarinn var gefinn til 20 ára og nú þarf að útvega nýjan grip. 


Fanney Ólafsdóttir minnti á að á aðalfundi Glímuráðsins í fyrra var samþykkt að Bændaglíma Suðurlands færi fram annað hvert ár. Hún var síðast haldin í Tungnaréttum 2006. Menn ræddu þetta og leist vel á að efna til glímunnar í Skeiðaréttum í haust.


Ólafur Elí Magnússon taldi fara vel á því að láta karla og konur keppa samtímis í skjaldarglímu. Þá lagði hann fram eftirfarandi tillögu sem vísað var til stjórnar:

Aðalfundur Glímuráðs HSK 18. apríl 2008 leggur til að vísað verði til stjórnar 

að skoða hvort veita eigi sér bikar fyrir keppni 17-20 ára á héraðsmóti. Ekki 

komi endilega sér stigakeppni heldur verði sem hvatning til unglinganna. 

Veittur verði farandbikar líkt og hjá körlum og konum.

Fanney Ólafsdóttir minnti á Unglingalandsmót í Þorlákshöfn um næstu verslunarmannahelgi. 


Jón M. Ívarsson stökk þá á fætur og mundi nú eftir því að hann er sérgreinastjóri glímunnar á téðu móti. Hann bað viðstadda eindregið að hvetja sitt fólk til að mæta til keppni. Kvaðst mundu láta vita nánar um tilhögun þegar nær drægi.


Fanney Ólafsdóttir hvatti viðstadda þjálfara til að vanda sem mest skráningar sinna manna á mót GLÍ því forföll keppenda þýddi útgjöld fyrir HSK án þess að nokkuð kæmi í staðinn. Nokkuð hefði verið um forföll undanfarið sem rétt væri að reyna að laga. Þetta var talsvert rætt og tóku allir undir orð Fanneyjar. 


Kristinn Guðnason þakkaði að lokum margar góðar ábendingar og verkefni sem ráðinu hefðu borist og sagði fundi slitið kl. 23.25. Í lokin tók Jón mynd af fundarmönnum með bikarinn góða. 





Jón M. Ívarsson. 

